
mai mala gaynepan

pitemawaR mai iku mugalamaz maynep, pataz melaziw ti tu Rabetin
dukian gawkay iku metuRuz ngid gaynep, azu tangi siqulin ta ginpanan mai
ti maken ngid gaynep. azu deddan unnay mai iku pilayan tu mai ti tu uRat,
mai tu galabutan ay satagsian sudad, padames mai ti mala gaynepan,
Ragana, tamaikuan galaydawan ay nani gaynepan.

kasianeman ku pama yau ussig tasawan cungciyuciye, menunu ya
hibangan, munna tina temanan sa kalingku, aiku seRay ti tina ezan ti imi
simsanu, hibangan na deddan unnay zaqis pa iku tu semuRap ay gasuling
temanan sa kalingku, ta ngayaw na hibangan deddan, azu iku tu pitemawaR
mai tu niana gapilayan simunang, mai iku matazai tu gataRawan na uRu ay
lanas, melilizag inengat anem ku temanan, maseq tu leppaw mewazing ti iku
tu Ribang na matiw sa kalingku, sangian ku ti duki qumni gasuwatan,
gangid suRap masuwat zaqis tu gitun, ta gaRabi uwalu dukian ngid iku
galamaz maynep, wanayka pauRat iku ngid gaynep mai mala gaynepan ku,
temuzus tu Rabtin yau ussig dukian siqulin, kasianem iku gasukaw senazau
zin na anem ku, tangi gaRabi azu mai mala gaynepan ku, pasi gatuzus tu

taRbabi usepat uu ulima dukian gawka

maynep, nazau pasi gatangzasan galaziw ti nigaynepan ku, munna ti
iku meRasa tu paya na gasuling melaziw ti gasukaw ti gabagsiwan ti, ussa
pisapatan meRasa ya paya na gasuling, azu ngid uman Rasa tu tasu ay paya
pasi mai ti tu qadedan, samangsa ti tu hibangan gaya.

tuRuz na, masuwat iku sanangan temintingiw tu izip, maska tu qapilay
pa ita tu kiya zin na ku, geman ti iku tu kiakiya gaganan, mai pa sebian mai
ti mala qaynepan, mala iku tu pitemawaR temayta ti iku tu sudad 'nay tuRuz
ti iku, maska pasi gaynep iku, wanayka manna semani, pitemawaR temayta
ti iku tu sudad zau maynep ti iku, unnay gaRabi temayta iku padames nengi
waway ku, temuzus tu taRbabi ulima dukian siqulin ta ginpanan mai tu
gaynepan, kasianem iku gangima masuwat, mezagis ti iku tu gitun matiw sa
tegezan na gasuling. matiw iku ta tegezan na gasuling ta pabaliwan tu
sataRbabian ay tiyam meRasa tu saganan taRbabi, temawik tawki na
pabaliwan tu sataRbabian ay timaikuan, semuRap isu! pammeng ma iku
metawa, mai iku semanu tu ussa iku semuRap, magezag ay nani mai mala
gaynepan ku, pasi tenes ti iku mai matiw sa kalingku, sizengue ti iku tu

kalingku seRay bai ku senayau ti.

